RPS 17: Die renosterfluisteraar se stem
Begin (aktuele aanknooppunt): 

By Tsolswana wildreservaat is daar baie renosters. Wat kan tog deur daardie logge lywe se kop gaan?
“Is ek volgende vir die verminking?” 
“Gaan ek ook binnekort my neushoring as buitelandse valuta verloor?” 
As hierdie renosters mense sien, vlug hulle, want hulle weet nie wat om te verwag nie. 
Dis ŉ wrede wêreld wat ons vir onsself geskep het en vir dié wat ons omgewing deel. Só loop baie mense daagliks ook koes-koes en versigtig in die straat omdat hulle bang is vir roof en molestering.
Maar dankie vir Mojola – die renosterfluisteraar. Hy weet hoe om die renosters tot bedaring te bring.
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).
Mojola verrig hierdie bediening reeds 30 jaar lank daar in die bos. Hy fluisterpraat met die renosters. As hy praat, kom daardie groot-grootvee nader. Die toeriste het ook reeds van hierdie unieke skouspel te hore gekom. Hulle kom van oral oor die wêreld en vergaap hulle aan die renosters wat treetjie vir treetjie naderkom as die renosterfluisteraar met sy gesels begin. Hy sê-fluister: “Kom Mama; kom Papa; kom Buti; kom Sussi.” Mojola roep-fluister weer en nog ŉ keer. Waar die renosters eers vir die mense weggehardloop het, kom hulle nou versigtig nader. Hulle ken die klank en toon van die renosterfluisteraar se stem. 
Dan skielik klik-klik die kameras van toeriste en die renosters laat spaander. Hulle vertrou duidelik nie die ge-“klik-klik” nie. “Hoe doen jy dit, Mojola?” wil die mense later by hom weet. Sy antwoord: “Baie geduld, respek en vertroue – dis al wat jou naby aan hulle sal bring. Ek, Mojola, het nog geduld en respek. Hulle moet net weer leer vertrou!”
Bestemming (die doel en uitkomste): Aktuele preektema – raakpunte met die evangelie vir geloofsvorming:

Hier is ’n ongelooflike verhaal van deursettingsvermoë en hoop vir ons in ons beseerde, stukkende wêreld hierdie Kersfees. Hierin kan ons Jesus se roepstem: “Kom na my toe!” duidelik hoor. Mag ons daarin gerusstelling vind en opnuut leer om op sy stem te vertrou te midde van die wreedheid van die “renoster-neus-af-horing-wêreld” wat ons vir onsself geskep het. Jesus herinner ons hierdie Kersfeestyd: 

"Die skape luister na die herder se stem. Hy roep sy skape op hulle name en lei hulle uit ... die skape volg hom, omdat hulle sy stem ken ... Ek is die goeie herder. Ek ken my skape en my skape ken My, net soos die Vader My ken en Ek die Vader ken” (Joh 10:3-4; 14-15).
